
    CRITERIOS DE EDICIÓN




    Os textos que aquí se presentan parten da primeira edición de O soño do guieiro (Edicións do Castro, 1986).




    Para esta edición actualizouse a ortografía e a gramática segundo as normas actuais vixentes, aínda que se respectaron formas orixinais nos casos en que influísen ou alterasen notablemente a rima e a métrica, tentando manter a esencia dos textos, pero adaptándoos ao lectorado de hoxe.


  




  




  

    Benquerido lector:




    Eis un feixe de poemas, poemiñas e poemoides, de circunstancias case todos, compostos por min no decorrer da miña xa longa vida, tan chea de interquenencias como a de todos os meus contemporáneos. Son eles a miña resposta a certos aconteceres deste século noso que xa anda nas encollas; son a expresión do meu reaxir de home galeguista, demócrata e liberal, amigo da España e da Galiza renacentes —amizades perfectamente compatíbeis— e adversario decidido das ditaduras dereitistas ou esquerdistas, da monotonía política, cultural e “triunfal”, dos centralismos, das imposicións, dos caudillismos, das cadeas que aferrollan corpos, pensamentos e dignidades, das camisas monocromas, teñan elas unha cor azul, preta ou vermella, dos “salvadores” que matan para salvar, dos “redentores” que asasinan para redimir, dos “reformadores” que encadean para reformar, dos “razoadores” que tentan impor o seu “exceso” de razón a forza de bater nas costas dos seus opoñentes, dos “cirurxiáns do ben”, que se folgan amputando membros adoecidos segundo o seu torto pensamento e dos que lixan o quinto mandamento engadíndolle a excepción de “causa xustificada”. Son, en troques, un dos que senten o máis grande respecto polo home antidogmático polo que desexa vencer convencendo; polo que defende con razóns as súas crenzas e o seu pensar e respecta as crenzas e pensamentos alleos cando non lle son impostos á forza; son tamén dos que xulgan que a vida é o meirande valor do mundo e que val máis a dun cativiño, eivado e tolleito —inda que non chegue a ser un Ruiz de Alarcón ou un “Aleijadinho” e fique só de pedichón polas portas— que o triunfo pola violencia da mellor doutrina.




    As loitas políticas e sociais da preguerra, a guerra fratricida e incivil, o exilio, a moura noite da posguerra e o renacer da liberdade na España e na Galiza foron as circunstancias creadoras dos meus versos. E ao reproducir agora poemas como “Ranae ad Solem” e moitos máis que foron a expresión dun pesimista humor negro, xustificado na data da súa creación alá polos anos corenta, quero aproveitar a emposta de compor este proemio para manifestar con ledicia o meu rotundo fracaso como profeta e agoireiro, pois o que coidabamos ía ser un triste e desairoso epígono de ditador, converteuse, para ben de todos, no mellor paladín da España agora libre e democrática, da España integrada por nacionalidades irmás onde os españois tentamos vivir en réxime civilizado: loor a quen o merece.




    Sen maniqueísmos, pois recoñezo que o ben e mal andaron, andan e andarán sempre mesturados polo mundo enteiro, compuxen estes meus poemas, poemiñas e poemoides, que son apaixonados e carraxentos por seren fillos de circunstancias carraxentas e apaixonadas; serán, de acordo co xuízo do lector xustos ou inxustos, mais sempre sinceros. Pensaba mantelos no limbo do esquecemento, emporiso decidiume a publicalos o feito de que aínda hai un fato de españois —minoría de acordo coa voz do pobo—, saudosos de vellas tiranías e desexosos de darlles actualidade inda que sexa ao custo doutro millón de mortos. Se estas miñas composicións, ao aviventar tristes lembranzas, poden axudar a combater nocivas saudades e perniciosos desexos, inda que sexa en mínima parte dareime por satisfeito, benquerido lector.




    Florencio M. Delgado Gurriarán




    Guadalaxara, Xal. —Nova Galiza na Nova España—, 
primavera de 1983


  




  




  

    O SOÑO DO GUIEIRO




    Sempre en Galiza,




    Libro primeiro, cap. XXXII




    Daniel, que lonxe estamos do teu soño:




    do pantrigo, con mel e con manteiga,




    pra a merenda dos louros picariños,




    das “marelas”, de enxebre pedigree,




    vivas fontes de manteigoso celme,




    dos castiros a inzaren as encostas,




    dos outeiros coroados de carballos,




    das maceiras en flor e os limoeiros,




    das adeas vermellas das cardeiras,




    dos liñares de azuis salferidos,




    das vizosas cortiñas e bacelos…




    Toda a TERRA, xardín, horto e cidade




    —contrapunto do urbano e das xeórxicas—,




    fogar, celeiro, escola, adega, pazo,




    obradoiros, teares… Limpa Industria,




    ar ridente de atruxos e cantigas,




    sen bruídos, sen fumes, sen fedores…




    Prata e nácar, do peixe e do marisco,




    recolleitos nos mares do Universo,




    leite e mel, de arrecendo a cabrifollo,




    pan e carne e o sangue dos Ribeiros…




    Ledicia do traballo que arrequece.




    Ubeda Dinamarca da Fisterra,




    a reter, os seus fillos,




    na paz e na fartura.




    Que soño máis fermoso, Castelao,




    que soño máis fermoso e máis lonxano




    e que triste e noxenta realidade!




    A Galiza, arestora, é só matriz,




    a Galiza, arestora, é só dinamo,




    a espallar proletarios e enerxía




    en sangueira letal. Forza a escoar,




    polo arame e o tren, cara ás Europas.




    Manda Rañolas ao traballo esgrevio




    e recibe Pedriños manxadores




    pra que durman o sono dos burócratas




    no ambiente esmorecido das súas vilas.




    Dos fillos afoutados vende os folgos




    e garda a vedrañeza e o desleixo.




    Co engado das súas fillas e as vasoiras




    manda, ás Caixas de Aforro,




    divisas que arrequentan a Madrid.




    Sen labregos, ferreiros, mariñeiros,




    nin bacelos, nabeiras e searas,




    nin paxaros no ar, nin armentío,




    hai refugallo, lobos e toxeiras




    e baleiros casais a esborrallarse…




    Galiza, acastrapada e alpabarda,




    na súa atonía, semella esmorecer,




    sen azos pra a seitura da súa herdade,




    sen vontade pra ser a luz da Iberia,




    que dixera Gundar, o nobre Bardo…




    Que lonxe, Castelao, do teu soño!




    Emporiso Daniel, Guieiro noso,




    a Galiza é máis forte que o malfado




    e ha de ser, o teu soño, realidade.




    Eis o Voto, que cómpre che fagamos,




    pra que, no alén, floreza




    o teu sorrir de BO E XENEROSO.




    Porto Vallarta, Ría da Nova Galiza, abril de 1975.




    Publicado en Galicia, Revista do Centro Galego de Bos Ares 604, maio-xuño de 1975

